PAGAMPO PARA HAN PINILIAY 2022

Pangulo:
Pagampo kita basi an tidaraon nga piniliay nga nasyonal ug lokal magpakita han
kaburot’on han Ginoo nga nagtutugway han kapalaran han kanasuran.

Ha kada pangamuyo, magampo Kkita:

Baton: Gaw’sa kami. Ginoo

Ha mga panpirit, panhadlok, pagtalumpigos ug terorismo

Ha mga panlimbong, mga buwa og ha ngatanan nga pagbaliko han kamatuoran

Ha panhukip, pagpasuhol bas’ matuman la an ungara ug ha pakigsarabot bas’ buhaton
an maraot.

Ha kasayon mauwat ug ha kabuta han tinuod nga karaygan han mga panhitabo

Ha pantarhug, panhadlok ug panmumuyayaw

Pangulo:  Magampo kita ngatanan

Baton: Pamatii kami, Ginoo

Basi an konsyensya an amon gamiton nga tinuod nga batakan

Basi an kaupayan han kadam’an amo magin gihahataasi nga tumong
Basi an dignidad han tawo pagtahuron ha ngatanan nga takna

Basi an mga kablas ug magluya dayuday asay unahon

Basi an pag-ataman han kalibungan diri malikatan

Basi an pakig-urosa amo an magin dalan han kalinaw ug kauswagan.

Basi an tinuod nga pagkahadlok sa Dyos ug paghigugma ha igkasitawo amo an
magtugway han mga nag-uungara hin serbisyo publiko

Pangulo:  Magampo Kkita

Ngatanan:

Magbarantay han mga kalag ug Magtaralwas han kanasuran, an politika imo upa ha
amon, usa nga pagtawag hin pagserbisyo ha iba ngan pagtubo ha pagkabaraan.
Tugwayi an politika dinhi ha amon nasud sugad nga imo gintutugwayan an amon mga
kinabuhi. Ini nga amon panginlabot ha politika para han mga botante ug mga
kandidato maghimaya han imo mahigugmaon nga ngaran ngan magbulig ha amon hin
pagtubo ha pagkabaraan, yana ug ha kadayunan. Amen.



